
པར་ངོས་གཙོ་འགན་པ། མིག་དམར་དོན་གྲུབ། རྩོམ་སྒྲིག་པ། བདེ་ཆེན་དབང་མོ།

༣ རྩོཐོམི་རིརིག་གརི་དརི་ཆོ་མིཐོཐོན་པོཐོརི་སྒྲེསྒྲེང་། །མིརི་ཆོཐོས་ཀྱིརི་བསམི་བློཐོ་གནམི་སརི་ཁྱབ།།

གནས་རི་སུལ་ཁོར་ཟུག་དབེན་དབེན་དུ་གཡུར་རུང་།།
བྱང་ལྷགས་རླུང་རྩུབ་མོ་ངར་ངར་དུ་འདུར་བས།།
སེམས་ཚོར་བའི་སྡུམ་ཁང་ད་དུང་ཡང་མ་དྲོ།།
ནང་སྤྱིལ་ཁང་གྲུ་བཞི་ལྷིང་འཇགས་ཀྱིས་གཞབ་རུང་།།
ཕྱིའི་ལྕེ་སྤྱང་མགོ་གཉིས་ཟུག་སྐད་དེར་གཟན་པས།།
སེམས་ཞི་གནས་ཏིང་འཛིན་ད་དུང་ཡང་མ་ཁུག།

གནས་སྲིད་པའི་རྫ་རི་བརྗིད་བརྗིད་དུ་འགྱིང་རུང་།།
འབྲོང་བྲེ་ལོའི་གཤར་ལམ་ཚུར་ཚུར་དུ་དོག་པས།།
གཞིས་ལྷས་རའི་མཚེར་ཤུལ་ད་དུང་ཡང་མ་སོས།།
ཕྱིའི་ཉི་དྲོས་རྣམ་འགྱུར་འཇམ་འཇམ་ཞིག་སྟོན་རུང་།།
ཁོག་ཟོལ་སྦྱོར་མཁས་པོས་འདྲིད་འདྲིད་ཀྱིས་གཙེས་པས།།
སེམས་ཡིད་རྟོན་རུང་བ་ད་དུང་ཡང་མ་མཆིས།།

དྲོད་ཉི་མའི་དཀྱིལ་འཁོར་ལམ་ལམ་དུ་འཚེར་ཡང་།།
དགུན་ཙག་གི་གཤེད་མས་རྔམ་རྔམ་དུ་བགྲད་པས།།
དཔྱིད་རེ་བའི་ལྗང་མྱུག་ད་དུང་ཡང་མ་སླེབས།།
ཆུ་གཙང་བོའི་འཛུམ་དཀར་ལྷུག་ལྷུག་ཏུ་དགོད་ཀྱང་།།
ལྷོ་སྤྲིན་པའི་རང་མདངས་རོག་རོག་ཏུ་གནས་པས།།
ཉ་གསེར་མིག་འཁྱུག་འགྲོས་ད་དུང་ཡང་མ་ནུས།།

༼ གྱིན་འདའ་བ། ༽

དོན་རིག་སྟོང་གདམས་ངག་བདུད་རྩི་ལ་རོལ་ཞིང་།།
སེམས་ཆོས་ཉིད་རྒྱལ་མོའི་ཉེ་འཁོར་དུ་བཅར་བའི།།
མགོན་རྡོ་གྲུབ་དཔའ་བོའི་རང་ཞལ་གྱི་མཐའ་རུ།།
གུས་བརྩེ་ཞིང་འདུད་པས་ཡིད་དབང་འདི་དགའ་འོ།།
ཚིག་སྒྱུ་འཕྲུལ་ཕོ་བྲང་དགུ་བརྩེགས་སུ་འདུག་པར།།
གནད་མ་བཅོས་རིག་པའི་རང་གདངས་དེ་འདུས་སྐད།།
རྨོངས་མུན་ནག་འབྱམས་སུ་འཁྱམ་པ་ཡི་བདག་ཀྱང་།།
རྣ་ཀྲོག་གེར་གྱུར་ཏེ་གཟབ་ནན་གྱིས་ཉན་ཡོད།།
རྒྱུད་ཉོན་མོངས་འབར་བའི་མེ་ཕུང་གི་དབུས་སུ།།
སྨན་དམ་ཆོས་བསིལ་མ་ཆད་མེད་དུ་ཕབ་འདི།།
བློ་གཟུ་བོར་གནས་པའི་ཉམས་དབུས་སུ་འཛུམ་འོང་།།
ཡིད་སྤྲོ་བས་བསྔགས་བརྗོད་རང་བཞིན་གྱིས་གྱེར་རོ།།
ཆོས་འདིར་སྣང་དཔེ་ཡི་ཞལ་ཐང་དུ་ཤར་ཞིང་།།
གླིང་མུན་སེལ་རྗེས་འགྲོ་ཁྱེད་གསུང་གི་མགུར་མ།།
མགོན་རྒྱལ་བའི་ཐུགས་དང་ཡུན་འགྲོགས་ཀྱི་གདམས་པ།།
སྙན་བརྗིད་ཆགས་གསེབ་ནས་སེམས་དབུས་སུ་མཆེད་ཡོད།།
ལྷ་དཀྱིལ་འཁོར་ཤེས་རབ་གཅིག་འདྲེས་པའི་ངོ་བོ།།
མགོན་རྗེ་བཙུན་འཇམ་དཔལ་ཡི་དམ་གྱི་གཙོ་མཆོག།
གུས་དད་གདུང་ལམ་ནས་བསྔགས་བརྗོད་དག་མཇལ་བས།།
ཚིག་ངོ་མཚར་རིང་མོ་རྫ་ཆབ་ལྟར་བཞུར་འོང་།།
དུས་བསྐལ་མང་ཁྲོད་དུ་རྒྱལ་ཀུན་ལ་མཇལ་ཞིང་།།
གཏམ་ཡིད་དབུས་རི་མོ་འབུར་ཚུགས་སུ་བྲིས་པ།།
བདག་སེམས་ཀྱི་ལྗོན་པར་ཁ་བ་བཞིན་གླན་པས།།
སྡུག་སྨུག་པའི་ན་བུན་དྭངས་ཙམ་ལ་ཕྱོགས་སོང་།།
ཕྱི་སྣང་བ་རྫུན་གྱི་བརྙན་རིས་སུ་གཟིགས་ཏེ།།
ནང་དོན་ཟབ་ལྟ་བའི་རྒྱལ་ས་རུ་འབྱོར་ཞིང་།།
གདངས་མི་འཇགས་དོ་ཧའི་རང་མདངས་དེར་འཕྲད་པས།།
སྨྲ་མི་ཤེས་ཧད་དེ་ཡུན་ཙམ་རིང་ལུས་ཡོད།།
ཕྱི་འགྲོ་བའི་ཚོགས་ཀྱི་ཀུན་སྤྱོད་ལ་མཐུན་དང་།།
ནང་ཀུན་བཟང་དགོངས་པའི་དཔལ་མཆོག་དང་འགྲིགས་པ།།
རྗེ་ཁྱེད་རང་དུས་འདིར་མཇལ་ཙམ་གྱིས་སྣང་བས།།
ཡིད་དགའ་སྐྱིད་ཉི་མའི་འོད་སྣང་དང་བསྡེབས་པོ།།
མགུར་ཡིད་འཕྲོག་རྗེ་བཙུན་རས་པ་ཡི་ཟླ་བོ།།
གནད་ཀུན་འདུས་མན་ངག་བདུད་རྩི་དང་མཚུངས་ལ།།
ལུས་ནད་བརྒྱའི་གཟིར་བའི་བསྐལ་མང་གི་ཁྲོད་དུ།།
གསུང་ཨེན་ཙམ་མཐུ་ཡིས་ལམ་བཟང་ཞིག་རྙེད་སོང་།།

༼ འབུམ་ལྷ་སྲས། ༽

རི་ཀླུང་གི་མཛེས་སྡུག་དང་། ནགས་
ཚལ་གྱི་གཡོ་འགུལ། གང་ལྟར་ཕྱིའི་རྣམ་
འགྱུར་ཡག་རྒྱུ་མེད་ཅིང་། ནང་གི་ཚོར་འདུ་
ལའང་བཟང་རྒྱུ་མེད་པའི་ས་མཐའ་དགུན་
མཐའ་འདི་ནས། ལོ་སར་གྱི་དུས་སྟོན་ལ་བྲེལ་
བྲེལ་འཚུབ་འཚུབ་ཀྱིས་རྒྱུགས་མོད། ཡིན་
ནའང་ཀ་ར་ཀོ་རེ་དང་མངར་སྐྱུར་སིལ་ཏོག་
གིས་ནང་སེམས་སྒུལ་བཞིན་མི་འདུག། ན་ཟླ་
སྤུན་ཟླ་ཡིས་ནང་སེམས་སྒུལ་བཞིན་མི་འདུག
ཕུ་ནུའི་དགོད་སྒྲ་དང་། ནང་མིའི་ནང་གཏམ་
གྱིས་ཡིད་སེམས་སྤྲོ་བཞིན་མི་འདུག། དེ་ནི་ཨ་
མ་དྲན་པས་མ་ཡིན་ནམ། ཨ་མ་དྲན་བཞིན་
འདུག། ཨ་མའི་སྐྲ་ལོ་དཀར་པོ་དེ་དྲན་བཞིན་
འདུག། དྲན་གདུང་ནི་མིག་ཆུ་འགོག་ཐུབ་
ཀྱིན་མི་འདུག་ལ། མིག་ཆུ་ནི་ལག་པས་དབྱི་
ཐུབ་ཀྱིན་མི་འདུག།

དྲན་གདུང་གི་སྣང་བ་འདི། དགའ་
སྟོན་དང་སྤྲོ་ཚོགས་ཀྱི་སྐབས་ནས་སྐྱེ་བཞིན་
འདུག་ལ། དཀའ་ངལ་དང་སྡུག་བསྔལ་གྱི་
ཀློང་ནས་ལྷག་ཏུ་སྐྱེ་བཞིན་འདུག། རིགས་
མཐུན་གྱི་སྐྱེ་བོ་དག་དང་ལྷན་དུ་ཨ་མ་ཡོད་ན་ཅི་
འདྲའི་ཡིད་སེམས་སྤྲོ་བས་ཁེངས་པ་ལ་ཨང་།
སྣ་ཚོགས་གར་དང་གླུ་གཞས་ལ་རོལ་སྐབས་ཨ་
མ་ཡོད་ན་དེ་བས་ཀྱང་སྐྱིད་པ་ལ་ཨང་། སྡུག་
བསྔལ་སྐྱོར་གྲོགས་ཀྱི་ཨ་མ་ཡོད་ན་སྐྱིད་པ་ལ།
ཀ་ཁ་འདོན་རོགས་ཀྱི་ཨ་མ་ཡོད་ན་དེ་བས་ཀྱང་
སྐྱིད་པ ་ལ ་ཨང ་ ། ཡིན ་ནའང་ཨ ་མ ་ནི
༢༠༡༨ ལོའི་ཟླ་བ ༥ ཚེས་༣༠ ཡི་ཉིན་
མོར་འདས་སོང་བ་རེད། ཨ་ཕ་དང་། ངེད་
མིང་སྲིང་ལྔ། ད་དུང་ཕུ་ནུ་ཐམས་ཅད་དང་
ཁ་བྲལ་སོང་བ་རེད། ད་ནི་དྲན་གདུང་གི་

མིག་ཆུ་ལས་གཞན་ཅི་ཡང་མེད་དོ། །
༢༠༡༨.༥.༣༠.དུས་ཚོད་འདི་ངའི་

ཡིད ་ཡུལ ་ནས ་བྲལ ་ཐུབ ་ཀྱིན ་མི ་འདུག
སྐབས་དེར་ང་རང་རྒྱང་རིང་གི་མ་ཡུམ་སློབ་
གླིང་ནས་སློབ་སྦྱོང་བྱེད་བཞིན་པའི་སྒང་ཡིན།
གློ་བུར་དུ་ཕ་ཡུལ་ནས་ཁ་པར་བཏང་སྟེ། ཨ་
མའི་ནད་གཞི་ལྕི་མོ་ཡིན་པས་ཕ་ཡུལ་དུ་འགྲོ་
དགོས་པའི་དྲན་སྐུལ་ཞིག་ཨ་ཁུས་བཏང་སོང་།
ཨ་ཁུ་ངེད་གཉིས་ཀྱིས་བྲེལ་བྲེལ་འཚུབ་འཚུབ་
ངང་ཡུལ་ཤུལ་ལ་འགྲོ་བའི་གླ་འཁོར་བཙལ།
ཡུན་རིང་མ་འགོར་བར་གླ་འཁོར་རྙེད་པས་ཕ་
ཡུལ་དུ་བགྲོད་པ་ཡིན། ལམ་གྱི་བར་སྐབས་
ཤིག་ནས་ཨ་ཁུ་ལ་ཨ་ཕས་ཁ་པར་བཏང་སོང་།
ངས་གཟབ་ནན་གྱིས་ཉན་པས་ཨ་ཕའི་སྐད་

བརྡ་གང་ཡང་གོ་ཐོས་མ་བྱུང་། ཡིན་ནའང་
ཨ་ཁུས་སྐད་ལན་དེས་ཨ་མ་ཚེ་ལས་འདས་
སོང་བ་ངས་ཧ་གོ་བྱུང་། སྐབས་དེར་སེམས་
པ་སྟོང་སེང་ངེ་གྱུར་ཅིང་། ཁ་ནས་ཨ་མ་
ཟེར་བའི་དབུགས་རིང་ཞིག་ཀྱང་འགོག་མེད་
དུ་ཐལ། མིག་ནང་དུ་མིག་ཆུས་བསྐངས་
པས་མགོ་བོ་གྱེན་ལ་སློང་ཐབས་བྲལ། རྒྱུ་
མཚན་གླ་འཁོར་གྱི་ནང་དུ་ངོ་མི་ཤེས་པའི་མི་
ཚོགས་མང་དུ་འདུག།

ངོ་མི་ཤེས་པའི་མི་ཚོགས་དེ་དག་བཞིན།
ངས་ཀྱང་དོན་དག་གང་ཡང་མ་བྱུང་པའི་ཚུལ་
གྱིས་བསྡད། ཡིན་ནའང་མིག་ཆུ་དང་ནང་
སེམས་ཀྱི་མི་ཚོགས་དེ་དག་གི་ལྷིང་འཇགས་
དང་ཁ་མི་བྲལ་ཁག་མེད་རེད། སྐབས་རེར་
འཆི་བ་མི་རྟག་པའི་ངང་ཚུལ་འདི་ལ་སྐྱོ་གདུང་
གི་མཆི་མ་བཞུར་དགོས་དོན་གང་ཡང་མེད།
འདི་ནི་སུས་ཀྱང་བརྒྱུད་དགོས་པའི་གོ་རིམ་
ཞིག་ཡིན་པས། སྡུག་བསྔལ་བྱེད་དགོས་དོན་
མེད་པར་སྙམ་ཚེ། མིག་ཆུ་དང་ངུ་ངག་མི་
འབྱུང་བར་ཕན་པ་འདྲ་ནའང་། སྐྱོ་གདུང་ནི་
སྔར་བཞིན་སེམས་ངོས་ནས་རྒྱུ་བཞིན་འདུག
ཡང་དེ་ལས་ལྡོག་སྟེ་ང་ནི་དྭ་ཕྲུག་ཅིག་ཏུ་གྱུར་བ་
མ་ཡིན་ནམ། ངེད་མིང་སྲིང་ལྔ་ཆ་དྭ་ཕྲུག་

ཅིག་ཏུ་གྱུར་པ་མ་ཡིན་ནམ། ང་ཚོས་འཚོ་བ་
ཇི་ལྟར་རོལ། ད་ནི་ཨ་མ་མིག་གིས་མཐོང་མི་
སྲིད་པའི་བྱ་དངོས་དག་ལ་བསམ་ཚེ། མིག་ཆུ་
དང་སྐྱོ་གདུང་གིས་རང་སེམས་ལ་སེན་དགྲད་
དང་སྦར་དགྲད་མི་བྱེད་ཁག་མེད་རེད། ཡུལ་
ཤུལ་ལ་མ་ཐོན་པའི་ལམ་བར་གྱི་དུས་ཚོད་དེ་
དག། ང་ལ་མཚོན་ན་ཤིན་ཏུ་ཚོར་བས་བྲབས་
པའི་སྡུག་བསྔལ་ཞིག་ཡིན། རྟག་ཏུ་བརྗེད་པ་
མེད་པའི་སེམས་ངོས་ཀྱི་འཆར་སྒོ་ཞིག་ཡིན།

ཡུལ་ཤུལ་ལ་སླེབས་ཚར་བའི་མཚན་
རྒོངས་དེར། ཅི་འདྲའི་ནང་སེམས་ཀྱི་རྙོག་གྲ་
དང་གོད་ཆག་མང་བ་ལ། ཕྱིའི་རྣམ་འགྱུར་
ལའང་རྒུད་པ་དང་དུབ་པ་འགྱུར་བ་མང་ཨང་།
མཚན་མོའི་དུས་ཚོད་གང་ཙམ་ཡིན་པའང་ཤེས་
ཀྱིན་མི་འདུག་ལ། བཙན་གྱིས་མིག་བཙུམས་
པར་བྱས་ཀྱང་གཉིད་ལ་ཡུར་བའི་རྣམ་རྟོག་
ཅིག་ཀྱང་མི་འདུག། རྒྱུན་ལྡན་གཉིད་རྒྱུ་དེ་
སྡུག་བསྔལ་ཞིག་དང་གཏི་མུག་ཅིག་ཏུ་བདོག་
མོད། འོན་ཏང་། སྐབས་དེར་གཉིད་མི་ཡོང་
བ་དེ་སྡུག་བསྔལ་ཞིག་ཏུ་རྟག་པར་སིམ་གྱིན་
འདུག། དེ་བས་མཚན་རྒོངས་གཅིག་དེར་མི་
ཚེའི་སྐད་ཅིག་བརྒྱུས་པའི་དུས་ཚོད་ཅིག་རེད།
དུས་ཚོད་ཀྱི་སྐར་ཆ་རེ་རེའི་བར་གསེང་ནས་

ཨ་མའི་ཞལ་རས་འཆར་ཀྱིན་འདུག་ལ། ཨ་
མའི་ཞལ་རས་ཀྱི་འཁོར་ཕྱོགས་དེ་ནས་མི་ལོ་
བཅུ་དགུ་ཡི་གཏམ་རྒྱུད་མིག་ལམ་ན་འཆར་
གྱིན་འདུག། སྐྱ་རེངས་འཆར་བ་དང་ལྷན་
ཕ་ཡུལ་དུ་གོམ་ཁ་ཡང་བསྐྱར་ཕྱོགས། ལམ་
རྒྱུད་ཀྱི་ཚོར་སྣང་ནི་སྔར་བཞིན་ལྷིང་འཇགས་
མ་རེད་དོ། །

ཕ་ཡུལ་དང་ཁ་ཐག་ཇེ་ཉེ་ནས་ཇེ་ཉེར་
གྱུར་ཚེ། མིག་ཆུ་དང་བཟོད་མེད་ཀྱི་སྡུག་
བསྔལ་གོང་འཕེལ་ནས་ཡང་འཕེལ་འགྲོ་བཞིན་
འདུག། རིམ་གྱིས་འགྲོགས་འདྲིས་ཆེ་བའི་ཕ་
ས་མཐོང་ན། དེ་བས་ཀྱང་ཚ་ཞིང་འཇམ་པའི་
མིག་ཆུ་ཞིག་མཁུར་བའི་ངོས་ནས་བཞུར་འགྲོ་
བར་མ་ཟད། སེམས་ལ་གཟན་པའི་དྲན་
གདུང་ཞིག་ཀྱང་ཚུར་ཚུར་ཐོན་ཡོང་། སྐབས་
དེར་ཁྱིམ་གཞིས་ནི་རྒྱང་རིང་མིན་པའི་ཉེ་ས་
དེར་ཡོད་འདུག རླངས་འཁོར་ནང་ནས་
མར་བབས་པ་དང་ལྷན། ཨ་ཅེའི་ངུ་སྐད་དང་
ཨ་ཕའི་ངོ་གདོང་དེ་དག་གིས་སྐྱོ་གདུང་ཡང་
བརྩེགས་དང་བསྐྱར་བརྩེགས་མི་སྣོན་ཁག་མེད་
རེད། མང་པོ་ཞིག་གི་འོ་བརྒྱལ་དང་དཀའ་

ལས་ཟེར་བཞིན་འདུག། ངས་དེ་དག་གི་ལན་
དུའང་ངུ་སྐད་མ་འདྲེས་པའི་སྐད་ཆ་ཞིག་ཤོད་
ཐབས་བྲལ་འདུག། ཁྱིམ་དུ་སླེབས་སྐབས།
ཇ་ཕོར་གང་འཐུང་ཞོར་ཨ་མའི་ཕུང་པོའི་ཉེ་
སར་འགྲོ་བའི་སེམས་ཚོར་འགོག་མེད་དུ་སྐྱེ་
བཞིན་འདུག། ལག་པས་ཀྱང་ཕར་ཕར་
སྙོབ་པའི་སྣང་བ ་ཞིག་སྐྱེ ་བཞིན་འདུག།
སྐབས་དེར་མི་མང་དྲགས་པས་བྱིས་པའི་རྣམ་
འགྱུར་ཞིག་ཕྱིར་མངོན་ཐབས་བྲལ། རིམ་
གྲོ་དང་སྐུ་རིམ་གྱིས་ཉིན་ཞག་ཁ་ཤས་འགྲོ་
ཐབས་བྱས།

སྣང་བ་གར་ལ་གཡེང་བའི་སྐབས་རེར།
ཨ་མའི་ཞལ་རས་དང་། ནང་མའི་བདེ་སྡུག།

འཁོར་བའི་གཞིས་ཀ་སོགས་གང་ཡང་དྲན་རྒྱུ་
མི་འདུག། གང་ཡང་མི་དྲན་པའི་དྲན་པ་དེ་
རྟག་ཏུ་གནས་ན་བསམ་ཚེ། ཨ་མའི་ཞལ་རས་
དེ་ཡིད་ལ་འཁོར་ཡོང་། ནང་མའི་བདེ་སྡུག་
ལ་འདང་ཞིག་རྒྱག་ཡོང་། སྐབས་དེར་རང་
ཁྱིམ་གྱི་ཉེ་ས་ན་ཡོད་པའི་རི་བོ་“རྒྱ་མགོ་ཁ”ལ་
སོང་སྟེ་ཨ་མ་ཟེར་ནས་ངུ་འབོད་ཐེངས་གྲངས་
བྱས་པས། ཡང་མིག་ཆུ་བཞུར་མཚམས་
འཇོག་འགྲོ། ཡང་ཁྱིམ་ལ་སོང་ནས་ནུ་མོ་དང་
ནུ་བོ་ཨ་ཅེ་སོགས་དང་ལྷན་དུ་ཁ་བརྡ་བཟོས་ན་
མིག་མཆི་མས་གང་སྟེ་རབ་བེ་རོབ་བེ་ཞིག་ཏུ་
འགྱུར་འགྲོ། ངུ་སྐད་ཡང་གྲགས་ཡོང་། ཨ་
ཅེ་ངུས་ན་ང་ཡང་ངུ་ཡོང་། ང་རང་ངུས་ན་ནུ་
མོ་ཡང་ངུ་ཡོང་། ཨ་མ་ཟེར་ནས་ངུ་ཡོང་།
ཨ་མ་ཁྱོད་གང་དུ་བུད་སོང་ཟེར་ནས་ངུ་ཡོང་།
ཨ་ཕས་ཀྱང་མིག་གི་ཟུམ་ཟུམ་འོག་ནས་མཆི་མ་
ཐར་ཐོར་ཤོར་ཡོང་། དེ་དུས་ཀྱི་ནུབ་མོའི་
རྣམ་འགྱུར་ཏེ། ཨ་མ་ཁྱོད་གང་དུ་བུད་སོང་
ཟེར་བའི་ངུ་སྐད་དང་བསྲེས་པའི་རྣམ་འགྱུར་
དེ་ཡིད་ལ་འཁོར་ན། མིག་ཆུ་དང་སྐྱོ་གདུང་
མི་སྐྱེ་ཁག་མེད་རེད་དོ། །

ལོ་སར་ཀྱི་སྐབས་འདིར་ངས་ཨ་མ་དྲན་
བཞིན་འདུག། ད་ནང་མགོ་བོ་ཡར་ལ་དགྱེ་
དུས་ས་མཐའ་འདི་ནས་རང་དང་ལྷན་དུ་ཨ་མ་
མེད་ནའང་། ཕ་ཡུལ་དུ་ཨ་མ་ཡོད་ན་ལོ་སར་
འདི་སྐྱིད་པོ་རེད་ཨང་བསམ་པའི་སེམས་ཚོར་
ཞིག་སྐྱེས་སོང་། ཚོར་བ་དེའི་རྐྱེན་བཟོས་ཏེ་
རྩོམ་ཐུང་འདི་ཤར་མར་བྲིས་པ་ཡིན། ཡིག་
ནོར་དང་བརྗོད་དོན་ནོར་བ་ཡོད་ན་དགོངས་
དག་ཞུ་བ་དང་སྦྲགས་ལྷན་རྒྱས་ཐུགས་དགྱེས་
པར་སྨོན།

༼ སད་མི། ༽

ཨ་མ་དྲན་པའི་མིག་ཆུ།
ཚེ་འདས་ཨ་མའི་ཞབས་དྲུང་དུ་ཕུལ་བ།

སྒྱུ་རྩལ་གྱི་ལྷ་མཆོག་རྡོ་
གྲུབ་ལ་མཇལ་བ།

ནེམ་ནུར་ལྷག་མ།

སྟོསྟོན་གྱིགྱི་སྙེསྙེ་མ།
2021ལོའི་ཟླ་བ11པའི་ཚེས12ཉིན།

གཟའ་པ་སངས།


